
Bože słowo za nas

Wy sće swĕtło swĕta -  pobožny sćn
Grjekski lĕkar Lukaš pisa w 

japoštołskich skutkach na 
2. stawje z lubosć a ze zahorito- 
sću, kak bĕše křesćanska wosa- 
da borze po Jezusowej smjerći 
jasne, dobre swĕtło za Židow a 
pohanoww Jerusalemje. „Kře- 
sćenjo mĕjachu hnadu pola cy- 
łeho luda“, tak tam steji. To 
rĕka, zomĕjachujich lubo, sebi 
jich česćachu, přetož tuta sku- 
pina ludźi bĕše tak cyle hinaša. 
Mjez nimi bĕše bratrowska lu- 
bosć. Wšitko mĕjachu zhro- 
madnje. Štož k wosadźe přistu- 
pi, předa swoje kubła a rozdźĕli 
pjenjezy na potrĕbnych we wo- 
sadźe. Duch Jezusa z Nacareta, 
jich Zbožnika, jich wjazaše do 
cyłka kaž wulku swojbu. Hdyž 
so schadźowachu w templu abo 
w domach tu a tam za blidom, 
stajnje spominachu na njeho.

Tajke nĕšto lud hač dotał hi- 
šće njebĕ nazhonił, a wosebje 
grjekskeho Lukaša to zabĕraše. 
Won widźeše wokoło sebje ska- 
ženy moderny lud, kiž bĕše so 
z wulkeho dźĕła wotrjekł wĕry 
swojich wotcow. Wšitke wjese- 
ła wužiwać njeprašejo so za 
pocćiwosću a přistojnosću. 
Njesłyšany łuksus poła boha- 
tych a bĕda pola chudych. Ći 
jedni brojachu z kubłami, a ni- 
ski lud so njemožeše najĕsć. 
We wułkich mĕstach wjełe nje- 
dočinkow, kurwarstwo, wopił- 
stwo, surowasebičnosć. Bojosć 
bĕ wulka, tak njemože dałe hić, 
ale nichto njewĕdźeše, kak 
mohł so za lud nowy puć nama- 
kać. Nĕtkbĕtam wJerusalemje 
jedyn rjany, dobry přikład no- 
weho žiwjenja. Jelizo so tale 
wosada dale a bole rozšĕri, za- 
počnje so za čłowjestwo nowa, 
zbožowniša doba.

Bohužel je jedyn tuton na- 
dźije połny přikład borze zwrĕ- 
šćił. Jerusalemska wosada wo- 
chudny, zo dyrbješe japoštoł 
Pawoł w Małej Aziskej a w 
Grjekskej za nju wo smiłne da-

ry prosyć. Ton rjany, pobožny 
eksperiment so njeje poradźił. 
Wjacekroć w zańdźenych 2 000 
lĕtach je so wospjetował, ałe 
ženje z prawym wuspĕchom.

Lukaš pisa z wulkej lubosću 
wo dobrym duchu w młodej 
křesćanskej wosadźe. Wosadni 
bĕchu zdźĕla sami hišće Jezusa 
nazhonili, jeho mocne prĕdo- 
wanje, jeho wjesołu, swĕtłu 
wutrobu a jeho dźiwy w Božej 
mocy. Jemu chcychu podobni 
być, zo by Chrystus jich mohł 
za swojich připoznać, hdyž so 
borze wroći, zo by sudźił ži- 
wych a mortwych. Na sudny 
dźeń čakachu wšĕdnje. Jezu- 
sowe słowo přećiwo bohatym 
jich napominaše, radšo zemske 
kubła wotedać hač njebjeske 
krałestwo skomdźić. Z časom 
prĕnja łubosć wĕry a čakanje 
na Chrystusowy adwent wote- 
bĕraše. Do křesćanskeje wosa- 
dy so zadobywaše swĕtny duch, 
ale son bratrowskeje lubosće je 
mjez křesćanami wostał, a ja 
mĕnju, zo njesmĕmy přestać 
pobožnje sonić. Jenož sonić? 
Njejeskončnjena času, zokru- 
te normy postajimy, što je po 
našej křesćanskej wĕrje dowo- 
łene a što je nam zakazane, što 
smĕ so wot nas žadać a hdźe 
mamy so zapowĕdźić. My dyr- 
bimy Bohu bole posłušni być 
hač čłowjekam. Štonamjasnje 
praji, što je po Božej woli a što 
přećiwo? To mĕło so w zako- 
njach za wšĕch zrozumłiwje 
postajić.

Młoda křesćanska wosada w 
Jerusalemje bĕše wosrjedź tu- 
teho swĕta kupa sprawnosće, 
pocćiwosće, bratrowskeje łu- 
bosće, ałe tam to njebĕ žadyn 
postajeny program, ale w Jezu- 
sowym duchu bĕchu hromadźe 
zwjazani, zo sebi mjez sobu 
pomhachu, so mjez sobu česća- 
chu a łubowachu bjez koždeje 
zawisće a bjez hordosće.

Wbibłiji a wosebje w Jezuso-

wych prĕdowanjach mamy 
dosć přikaznjowpobožneje wĕ- 
ry: Lubuj swojeho njepřećela.

Jełi će što na twoje prawe li- 
co dyri, tomu tež druhe přiwo- 
broć.

Pytaj najprjedy Bože kralest- 
wo a jeho prawdosć, a wšitko 
druhe budźe tebi přidate.

Wjele dalšich přikaznjow bi- 
błije mohłi hišće dodać, kotrež 
su za naše wosobinske, swojbne 
a połitiske žiwjenje dosć wažne. 
Wone pak so njehodźa w juri- 
stiskich paragrafach wuprajić. 
Wone su nam do našeje pobož- 
neje wutroby prajene. To je 
zbožna radosć, hdyž so nam 
druhdy radźi stareho Hadama 
w sebi skludźić a po Jezusowej 
přikazni dobrotu dokonjeć. To 
je swĕtło za nas a wokolinu.

Mĕjmy son pobožneho při- 
choda we wutrobje. Na krotki 
čas je křesćanska wosada w Je- 
zusowym duchu hromadźe ži- 
wa była. To je nam Lukaš w ja- 
poštołskich skutkach wopisał. 
Na tute rjane štučki w japoštoł- 
skich skutkach chcemy so zło- 
žić, hdyž sonimy wo nowym 
pobožnym křesćanskim při- 
chodźe swojeje wosady a cyłe- 
ho swĕta. W jednym duchu, w 
jednej wĕrje być zwjazani, w 
čistej pobožnosći zhromadnje 
Boha chwalić a so mjez sobu 
troštować we wočakowanju 
Chrystusoweho noweho a po- 
słednjehoadwenta. Njejetorja- 
ny son?

Ty chceš mi hnĕwny wot- 
mołwić, zo tajke sony ničo hod- 
ne njejsu. Skutki chceš widźeć 
a wobdźiwać. Wĕzo su skutki 
mocniše hač sony, ałe sony, 
hdyžsozłožujanabibłiju, moža 
do dobrych skutkow dowjesć.

Mĕjmy tuton son we wutro- 
bje, zo mohła Chrystusowa cyr- 
kej zaso raz być swĕtło swĕta 
kaž tehdom za čas borze po 
Jezusowei smjerći.

Wirth

Foto: H.H.

Šula so zaso 
započina

Nĕtk je so prozdninski čas 
zaso minył. Koždy přihotuje 
so znowa na dobry šułski zapo- 
čatk. Z nowym šulskim łĕtom 
započina so tež zaso nowe lĕto 
za nabožinu; nabožinu zwonka 
šule.Tola tež tuta žada sej při- 
hoty. Kotre wjerški chcu w 
bĕhulĕtastworić, kotremodłit- 
wy so modlić? Spĕwy a modlit - 
wy wostanu nĕkotre tydźenje 
samsne, přetož jenož tak na- 
wuknu dźĕći teksty z hłowy a 
zmĕja je potom tež rady.

Tola při wšĕm dobrym při- 
hotowanju schadźa prašenje: 
Přińdu tež w tutym nowym šul- 
skim lĕće dźĕći jonu za tydźeń 
přidatnje k šulskim winowato- 
sćam na nabožinu? Wostanje 
jim nabožina wažna abo budźe- 
ja radšo nĕkajki poskitk za 
swobodny čas wužiwać, kotryž 
je jim lubši? Nowe šulske lĕto 
woznamjenja tež za nĕkotrych 
spočatk noweho šułskeho wot- 
rĕzka.

Přińdu šułscy nowačkojo tež 
rady na nabožinu? Z předšul- 
skeho dźĕła znaju hižo nĕko- 
trych nowych, a sym sej wĕsta, 
zo tute dźĕći tež na nabožinu 
přińdu. Je pak tež hišće wjace 
dźĕći, kotrež buchu jonu křće- 
ni, tola nĕtko starši wobdźĕle- 
nje na nabožinje wotpokazuja. 
Přeco zaso so prašam, hač tež 
tute dźĕći jonu z bibliskej po- 
wĕsću docpĕju?

Hdys a hdys přiwjedźechu 
nabožinske dźĕći swojich rja- 
downiskich towaršow jonu na 
nabožinu z wopodstatnjenjom:

Woni chcedźa jenož raz připo- 
słuchać: Tola k mojemu wje- 
selu přichadźachu tute dźĕći 
husćišo. Wone pytnychu: Tu 
mje chutnje bjeru a mje přiwoz- 
mu, tež hdyž njejsym křćeny.

Tak započina so nowe nabo- 
žinske lĕto z wjele prašenjemi. 
Při wšĕm pak so wjeseliš, zo 
možeš z Božej pomocu z dźĕ- 
łom znowa započinać. Hdyž su

dźĕći potom zaso wšitke zhro- 
madźene a w prĕnich hodźi- 
nach wo swojich prozdninskich 
dožiwjenjach powĕdaja, potom 
su mnohe nastate prašenja ni- 
male zabyte.

Z dźĕćimi so potom zhro- 
madnje modlimy: Luby Božo, 
přewodźej mje po nowym šul- 
skim lĕće.

A.A.

Ze 136. psalma: Dźakujćeso 
temu Knjezej, přetož won je 
dobroćiwy a jeho dobrota traje 
wĕčnje. Kotryž sam wulke dźi- 
wy sčini, přetož jeho dobrota 
traje wĕčnje.

Kak nastanje tučel?
Za naše woči su pruhi Božeho 

słončka bjezbarbne. Hakle 
hdyž pruhi na kapki wody w 
powĕtře trjechja, złamaja so 
tute do tučelowych barbow. 
Slĕd barbow je přeco samsny: 
Deleka widźimy čerwjenu, po-

tom oranžowu, žołtu, zelenu, 
swĕtło- a ćmowomodru a ho- 
rjeka fijałkowu barbu.

Jelizo chceš tučel jonu wi- 
dźeć, njetrjebaš hakłe na dešćik 
čakać, možeš ju  sam stworić. 
Staj sej škleńcu wody na wok- 
njacu desku, hdźež słonco swĕ- 
ći. Potom dźerž łopjeno bĕłeje 
papjery do słončnych pruhow, 
kižpřez škleńcuswĕća. Ahlej, 
na twojej papjerje widźiš tučel. 
Boža stworba je połna dźiwow.

G.G.

100 km a wjace po Bĕłoruskej

Njesmĕrnje dołha droha w Bĕłoruskej Foto: K.L.

Mĕrc 94
Myslička, do Bĕłoruskeje 

jĕć, nasta zańdźenu nazymu. 
Mała delegacija z wokrjesa Lel- 
šicy poby w Lubiju. Předsyda 
kolchoza wopy ta Při wćičansku 
„Budissa“ GmbH. Won chcyše 
ratarstwo, kajkež so pola nas 
wukonja, zeznać. W rozmołwje 
so wukopa, zomajatež wBĕło- 
ruskej wjele ratarskich maši- 
now z nĕhdyšeho kombinata 
Postup, ale zo nimaja žane na- 
runanki za tute mašiny. Tuž 
wobzamknychmy, powołan-

skim kolegam nĕkak pomhać. 
W składach našich drustwow 
ležachu hišće wjele narunan- 
kow mašinow, kotrež bĕ pola 
nas nowa generacija wotmĕni- 
ła, kotrež pak so w Bĕłoruskej 
hišće wužiwachu.

Na lĕtanišću w Lĕtonju ku- 
pichmy nakładne awto z diese- 
lowym motorom a připowĕšak 
a přihotowachmy jej na jĕzbu. 
Nakładowachmy wjele naru- 
nankow a na koždy pad diese- 
lowe ćĕriwo za tam- a wroćo- 
jĕzbu z transporterom jako Rjane staroruske domske w Baranowiči Foto: K.L.

přewodźenske jĕzdźidło. Nĕt- 
ko hakle započachu so bĕrokra- 
tiske ćeže. Dowolnosć wot 
cłownistwa, dowolnosć a tech- 
niska kontrola za jĕzdźidło a 
dźeń do wotjĕzda pobrachowa- 
še hišće jedna dowolnosć z 
Frankfurta n.M. Jĕzdźidło bĕ 
dotal wojerske było a smĕdźeše 
jako tajke so jenož za ciwilne 
zamĕry wužiwać. Tuž dyrbješe 
nĕchto do Frankfurta po po- 
sledni kołk jĕć. Wiza tež hišće 
trjebachmy. Pjenjezydawar za 
jĕzdźidło a za wupožčeny trans- 
porter bĕ so z wjele procu na- 
makał (9 500 hr).

Tak wotjĕdźechmy 18. mĕr- 
ca rano w pjećich. Naše plany 
pak so hnydom přemjetachu, 
jako hišće w 13.00 hodź. w 
Zhorjelcu před cłownistwom 
stejachmy. 70 do 80 nakład- 
nych jĕzdźidłow w rynku před 
hranicu. Z kuskom zboža pře- 
winychmy po 9hodźinskim ča- 
kanju w Zhorjelcu prĕnju ćežu. 
Přichodny dźeń rano docpĕch- 
my polsko-ruskuhranicu. Tam 
bĕ samsna šmjatańca kaž w 
Zhorjelcu. Zawĕrno bychmy 
dyrbjeli 36 hodźin čakać. Z 
wĕstym trikom zwĕrjachmy so, 
při nĕhdźe tři kilometrow doł- 
him čakacym jĕzdźidłowym 
rynku nimo jĕć. Skončnje mĕ- 
jachmy humanitarnu pomoc 
wotedać. Po dobrej hodźinje 
mĕjachmy wšitke šĕsć kołkow 
a nĕkotre trĕbne papjery w ruce 
a možachmy so na dalejĕzbu 
podać. Na napřećiwnej stronje 
steješe snano šĕsć kilometrow 
jĕzdźidło za jĕzdźidłom. 72 
hodźin čakanja bĕ jim wĕste.

Nĕtk mĕjachmy hišće 350 
kilometrow před sobu. Šĕroka 
droha do smĕra Moskwy wupa- 
daše nimale kaž awtodroha. 
Tutu dyrbjachmy po 50 kilo-

metrach wopušćić do smĕra 
Gomjela. Asfaltowa droha z 
mało wobchadom a tola wupru- 
wowanjesćerpnosće, 300kilo- 
metrow přeco runju smuhu. Po 
wjele kilometrach mała křiwi- 
ca a potom zaso runy smĕr. Při 
droze pĕsk, lĕs, bahno a wjele, 
wjele wody a runina kaž blido. 
Na poslednich 50 kilometrach 
přeprĕčichmy Pripjetowe bah- 
nišća. Kilometry daloko jenož 
woda a bahno. Za 24 hodźin 
bĕchmy 1300 km jĕli.

Lelšicy su wokrjesne mĕsto 
z 10 000 dušemi. Wone dopo- 
minachu nas na wjetšu rusku 
wjes z mnohimi drjewjanymi 
chĕžemi a z jednym nowotwar- 
skim dźĕlom. Samo „hotel“ tam 
mĕjachu, atammožachmyby- 
dlić. Hačkuližbĕchunas wjaco- 
re dalokopisma přizjewili, zda- 
še so nam, zo bĕchmy na druhi 
konc swĕta dojĕli.

Wokrjes mjezuje na Ukrai- 
nu, atojehranica, kotružprje- 
dy njeznajachu a kotraž přidat- 
neproblemy přinjese. Dwanaće 
wsow wokrjesa je wot Černo- 
bylskeje reaktoroweje kata- 
strofy tak ćerpjeło, zo dyrbja- 
chu so wopušćić. Černobyl je 
115 km wot Lelšic zdaleny. 
Tola tež zbytna krajina je wše- 
lako sylnje promjenjam wusta- 
jena była. Krkowy rak a leuke- 
mijasusćĕhinjezboža, kižnjej- 
su ani hišće předwidźeć. Gene- 
racije budźeja dyrbjeć hišće 
ćerpjeć. K tomu přińdu hospo- 
darske ćeže. Bĕłoruska nima 
zemske pokłady a dyrbi zemski 
wolij, wocl a wuhlo z Ruskeje 
kupować. Zapłaćić možeja 
twory jenož z mjasowymi a 
mlokowymi produktami a z 
traktorami „Belarus“. To pak 
njedosaha. T už so wolijowy ho- 
nač jonu wot- a potom zaso za-

Zapřah w krajinje
wjerći. Bencin možeš lĕdma 
kupić. Dalokotepjene chĕže 
bĕchu dny zymne, dokelž nje- 
mĕjachu wolij zatepjenje. Tak- 
le widźane njeje wupuća ze 
wśĕdnych wobćežnosćow. Ći, 
kotřiž su najbole potrjecheni, 
su stari. Na wsy možeja so ludźo 
skromnje sami zastarać. Drje- 
wo maja składowane, štož pak 
cyłe žiwjenje njewućini. Woni 
dźĕ su tež najćeše bitwy 2. swĕ-

Foto: K.L.
toweje wojny přežiwić dyrbjeli. 
Wĕsće su njeličeni wojacy wo- 
beju stronow w lĕsach a bah- 
njach zahinyli. Njebĕ dźĕ mo- 
žnosće so zaryć. Wšudźe woda! 
Mogilew, Gomjel, Bobrisk, Ba- 
ranowiči, Bjerjezina, Pripjet. 
Wšitke tute mjena steja za krej 
a sylzy w bjezmyslnej wćjnje. 
Tuton kraj njehodźeše so do- 
być. T ole bĕ hižo Napoleon na- 
zhonił. Při puću do Mogilewa

steješe kapałka z lĕtoličbomaj 
1812-1912. Wĕsće znamjo za 
wojerski pochodtehdom. Kel- 
ko porow škorni drje su Napo- 
leonowi wojacy trjebali na swo- 
jim dołhim pochodźe do Mosk - 
wy ? Pĕsk a bahno a tehdom ani 
krute drohi. Kamjenje tam 
njejsu.

Mĕjachmy tež hišće drastu, 
hrajki a słodkosće sobu, kotrež 
bĕchu šułske dźĕći našich šu- 
łow w Poršicach, Małešecach a 
Barćenazbĕrałi. Ztymzwjese- 
lichmy 160 dźĕći w dwĕmaj 
pĕstowarnjomaj.Nĕkajku cyr- 
kej w Lełšicach njemĕjachu. 
Tuta bĕ we wjetšim sydlišću, 
10 km zdałene. Tam twarjachu 
wšitcy wobydlerjo nowu cyrkej 
z cyhełow. Powĕdachu mi z 
wĕstej hordosću, zo je 851ĕtny 
muž z Małchima w Mecklen- 
burgskej lOOOhrzatwarcyrk- 
wje darił. Won dostanje čestnu 
tafłu w njej. Při kursu 1:600 
bĕłoruskich rublow je žno to 
šwarny fenk pjenjez. Tež my 
přepodachmy diakonej wosady 
220 hr, toła nic zo bychu nas 
na čestnej tafli zwĕčnili.

WLełšicach bĕ romsko-ka- 
tołska wosada ze 150 wosadny- 
mi a nowojapoštołska wosada 
z 200 sobustawami.

K nim přińdźe koždy mĕsac 
jonu prĕdar z Hannovera z łĕ- 
tadłom do Minska a wottam z 
tołmačerku 350 km z busom 
abo awtom. Zbytk je prawo- 
sławny, jelizo scyła do nĕčeho 
wĕrja.

W Ruskej dźeja časniki nĕ- 
kakhinak,a lOOkmjehnydom 
w susodstwje. Tak njebĕše tež 
moja jĕzba z bĕłoruskim šofe- 
rom do Mogilewa 700 km tam 
a sem za jedyn dźeń ničo wose- 
biteho. Chcych „jenož“ holca 
wopytać, kiž bĕ před dwĕmaj 
lĕtomaj pola nas na wopyće. 
To je so poradźiło, tež hdyž bĕ 
to wosebity dyrdomdej.

Zawĕrno bĕ naša pomoc je- 
nož kapka hladajo na wulku 
nuzu.

Zo pak bĕ to dobry skutk, da 
nam na wšĕ ćeže zabyć. Sćerp- 
nosć a hospodliwosć wuzna- 
mjenja tutych ludźi při wšĕm 
ćerpjenju.

Kurt Latka

Spominamy na Amalie Sieveking
Wona so 25. julija 1794 w 

Hamburgu narodźi. Jejny nan 
bĕše překupc a senator, potaj- 
kim muž, kiž słušeše k bohatšej 
woršće luda. Ale to so borze 
přemĕni. Jako bĕ Amałie pjeć 
lĕt, zemrĕ mać a dźesać lĕt po- 
zdźišo tež nan. Přez napoleon- 
ske wojowanja bĕ nan swoje 
zamoženjezhubił, tak zo młoda 
holca nĕtko jenož sama njeste- 
ješe, aletežhišćebjezsrĕdkow. 
Wona bydłeše pola znatych a 
přiwuznych. Powołanje holcy 
tehdom nawuknyć njemoža- 
chu, tak zo za nju jenož wosta 
so wudać, jelizo nĕchto sebi 
tutu chudu holcu wza, abo w 
domje přiwuznych abo znatych 
podrjadowane dźĕła wukonjeć 
za jĕdź a přebytk.

Nadobo pak so jej druha 
možnosć poskići. Dokelž bĕ 
přez domjaceho wučerja dobre 
šulske kubłanje dostała, so jeje 
prašachu, hač njeby druhu hol- 
cuwuwučowaćchcyła. 191ĕtna 
Amalie do toho zwoli a započa 
šĕsć holcow wuwučować. Z 
tym wona mału šulu załoži. 
Wšitke materialije za wučbu 
wona sama zhotowi. Wona po- 
tom 48 lĕt jako wučerka skut-

kowaše, to rĕka hač krotko do 
swojeje smjerće.

W lĕće 1817 zemrĕ jedyn z 
jejnych bratrow, kotryž jej 
nutřkownje jara blisko steješe 
a kotryž bĕ jako student teolo- 
gije jej tež na duchownym polu 
pomhał. To ju  pohnu, nĕtko so 
z cyłej wutrobu Chrystusej pře- 
podać. W tutym času napisa 
wona tež nĕkotre wukładowa- 
njabibłiskich hronow. Tutaži- 
wa wĕra postaješe nĕtko cyłe 
žiwjenje Amalie Sieveking. 
Tak wona, hdyžwłĕće 1831 w 
Hamburgu cholera wudyri, 
wšitke holcy a žony mĕsta na- 
mołwješe, so za hladanje cho- 
rychwhospitalupřizjewić.Tu- 
ta namołwa wosta bjez koždeho 
wothłosa. Nichto so njepřizje- 
wi. Tak wona sama do hospitala 
za na choleru schorjenych dźĕ- 
še, zo by tam pomhała a cho- 
rych hladała. To wona tak wu- 
šiknje dokonješe, zo dosta bor- 
ze dohlad nad druhimi hlada- 
rjemi a pomocnikami přepoda- 
ty. Zawĕsće je k tomu tež do- 
pomhało, zo je swĕdomiće a 
woporniwje chorych hladała, 
bjeztoho zo by so bojała natyk- 
njenjaztutej strašnej chorosću.

Hdyž cholera po dwĕmaj mĕsa- 
comaj so zaso zminy, wopušći 
Amalie Sieveking zaso hospital. 
A tola njemožeše wjace dale 
tak žiwa być kaž do toho. Wot 
chorych bĕ wona wo wobstej- 
nosćach w jich swojbach zho- 
niła. Atute wobstejnosćebĕchu 
katastrofałne! Dźĕćibĕchuhu- 
sto sebi samym přewostajene; 
mužojo pijachu, a maćerje za- 
dwĕlowachu. K tomu přińdźe 
wulka chudoba w bydlenjach, 
kotrež tute mjeno njezasłuži- 
chu. Wotymnjebĕ AmalieSie- 
vekingdotałničowĕdźała. Nĕt- 
ko so prašeše, kak može tu 
pomhać. Jej bĕ jasne, zo wona 
sama ničo wuskutkować nje- 
može. T ak załoži wona 2 3. me- 
je 1832 Zonske towarstwo za 
wobstaranje chudych a cho- 
rych. Tute towarstwo wobste- 
ješe na započatku z dwanaće 
holcowažonow. Tutesozawja- 
zachu k prawidłownym wopy- 
tam pola chorych a chudych.

Koždy dźeń so sobustawy to- 
warstwa zetkachu a rozpomi- 
nachu, kak mohli w jednotli- 
wych padach najlĕpje pomhać. 
Při tym myslachu wosebje na 
to, chudym dźĕło wobstarać.

Při tym tež na domjace dźĕło 
myslachu a so tež wo to proco- 
wachu, nadźĕłane wĕcy wot- 
być. Towarstwochcyšesorad- 
šo wo dosahacu mzdu za pilne 
dźĕło starać hač jałmožnje roz- 
dźĕlić. Přitymnjemysłachuna 
wulke wĕcy, ale chcychu „to 
małe, štož druzy nječinja“, či- 
nić. Samozrozumliwe bĕše za 
Amalie Sieveking, zo wona 
chudym a chorym jenož mate- 
rielnje njepomhaše, ale tež du- 
chownje. Wona bĕ přeswĕdče- 
na, zo jenož materielna pomoc 
njedosaha při natwarjenju no- 
weho žiwjenja. Amalie Sieve- 
king nawjedowaše tute towar- 
stwo 27 lĕt. Nimo toho wona 
tež seminar za wukubłarki, ma- 
ły dom z bydlenjemi za chu- 
dych bjez bydlenja a mały ho- 
spital za dźĕći załoži. Wšo to 
pokazuje, zo je Amalie Sieve- 
king po kazni lubosće k blišemu 
žiwabyła. 1. jutrownika 1859 
zemrĕ wona w Hamburgu a bu 
po jejnym přeću w kašću za 
chudych pochowana.

W biografiji so wo njej pisa: 
„Wona bĕše prĕnja sociałna 
dźĕłaćerka w swojim lĕtstot- 
ku.“ Wobdźiwać možeše so na 
njej, zo so procowaše, na wše- 
łake wašnje nuzu chudych a 
chorych wołožić. Na zarjado-

wanju k 251ĕtnemu wobstaću 
towarstwa wona praješe: „Mo- 
žno, zo so forma přemĕni; to 
n ičo njewadźi; jenož zo by duch 
křesćanskeje lubosće žiwy 
był. “ To za dźensniši dźeń runje 
tak płaći kaž modlitwa: „Wotče, 
wjedź ty mje w tym, štož chcu 
a skutkuju, wjedź moju lubosć 
a moje žiwjenje, wšitko njech 
wotpočuje w twojimaj ruko- 
m aj.“Mĕnju, zoje AmalieSie- 
veking nam na wšelake wašnje 
z přikładom. Chcu tu skrotka 
na nĕkotre dypki pokazać.

Amalie Sieveking je tam, 
hdźež bĕše žiwa, to činiła, štož 
z jejnymi darami a možnosćemi 
možeše, a to w přeswĕdčenju, 
zo je Boh jej to jako nadawk

Hłowne skutkowanišćo sa- 
mostatneho bura bĕchu jeho 
pola. Z nimi čuješe so wosebje 
zwjazany, dokelž jeho a swojbu 
žiwjachu. Won mĕješe swoje 
nazhonjenja z pĕskojtymi hor- 
kami a hlinojtymi dolčkami. 
Pola tworjachu do wĕsteje mĕry 
jeho swĕt. Zdobom wĕdźeše so 
dopomnić na dobre a hubjene 
lĕta, znamjenite časy a z nimi 
zwisowace podawki. Naše do- 
wojnske ratarstwo bĕ 5,5 ha 
wulke. Wobsteješe ze 16 kru- 
chow pola a pjeć łukow. Bĕchu 
rozbrojene kołowokoło wsy, 
kaž by je nĕchto w rozwolnej 
chwili wusył. Njewĕm, čehodla 
to tak bĕ. Sym zapasł, so nana 
za tym prašeć. Wšitke zahony 
mĕjachu serbske mjeno. Jed- 
nomu z polow prajachmy „Při- 
dawk“. Zo so stajnje znowa na 
nje dopominam, ma swoju 
wosebitu přičinu. - „Přidawk“ 
bĕše woprawdźe jenož při- 
dawk. Mĕješe swoje mjeno z 
połnym prawom. Ležeše troš- 
ku na wyšinje před železniskim 
přechodom na prawu ruku 
Radworskeho puća. Bĕ to 
nĕhdźe 250 m dołha, ale jenož 
10 m šĕroka šlapa z lochkej 
pĕskojtej podu kaž wšitke horki 
wokoło wsy. Poprawom bĕ to 
samon wupar. Jenož delni konc 
bĕ trochu lĕpši. Na tute polo 
syjachmy wotmĕnjejo rožku 
abo sadźachmy bĕrny. Druhe 
płody so tam njeradźachu. 
Chiba na podworanym šćerni- 
šću snano kolij, jeli bĕ nazyma 
włožna dosć. Wsuchich lĕtach 
bĕchu samo stwjelca rožki často 
přĕhnate a zornjatka w kłosach

dał. Amalie Sieveking je zamoł- 
witosć na so wzała a njeje ju na 
druhich wotsunyła.

Amalie Sieveking je so tež za 
małe wĕcy starała a njeje jenož 
wulke programy mĕła. A štož 
bĕše tež započała, to wona swĕ- 
domiće wukonješe. Tohodlaje 
tež wšitke poskitki za přewzaće 
wyšich zatojnstwow wotpoka- 
zała a w Hamburgu wostała.

Boh je tute skutkowanje, 
kotrež njepytaše to swoje, ale 
so sta z lubosće k Bohu a k 
blišemu, žohnował. Sym pře- 
swĕdčeny, zo Boh tež dźensa 
naše skutkowanje žohnuje, 
hdyž to Bohu k česći a blišemu 
k spomoženju činimy.

na kimjelčku sćehnjene. Na 
bĕrnach pak, a tych bĕ stajnje 
16 rynčkow, w tajkich lĕtach 
jenož hrošatka nazbĕrachmy. 
Traješe to potom mału wĕč- 
nosć, kobjel abo samo mĕch 
bĕrnow nakopać. Tola tež w 
mokrych lĕtach njebĕchu tam 
přemožace žnĕ wočakować.

Dokelž bĕ polo tak wuske, 
njebĕ možno, so na nim z poł- 
nym rolnym wozom zawroćić. 
Zadk prozdneho woza wobsta- 
jowachmy, zo njebychu so při 
nahłym zawroćenju wojo abo 
prĕdnje šnica (Schere) złamali. 
Přihotowanje role za wusyw 
žadaše sebi wosebite wašnje 
włočenja. Mĕješe so tola při 
tym  přez w oranje nastata 
srjedźna włoža trochu z pjer- 
šću napjelnić. To so najlĕpje 
poradźi, hdyž so „na kosu“ wło- 
češe. „Na kosu“, to rĕkaše, na 
poł prĕki. Nĕmscy bychmy to- 
mu snadź prajili „diagonal“ 
abo“im Zickzack“. Za tajke 
włočenje bĕ trochu wobhladni- 
wosće a nazhonjenja trĕbne. 
Sym lĕta trjebał, doniž to trochu 
bjezporočnje njedokonjach. 
Naposledk pak z toho nabych 
trochu sebjewĕdomja, dokelž 
nĕšto možach, štož pola dru- 
hich ratarjow mało wobkedź- 
bowach.

Na kćždym koncu pola bĕ z 
trawu porosćeny polny pućik. 
Za delnim spadowaše nahła 
skłonina k hłuboko ležacym 
kolijam Budysko-Wojerow- 
skeje železnicy. Na jeje samej 
kromje bĕ z hrubych deskow 
připrawjeny wysoki płot, kiž 
mĕješe čaru před zawĕćom ze

snĕhom škitać. Jako dźĕći smy 
so rady nanjon drapali. Z njeho 
so tak rjenje na nimojĕzdźace 
ćahi hladaše. Wosobowym 
ćaham rady přikiwachmy. A 
bĕ nam wjeselo, hdyž ludźo z 
ćaha wroćo kiwachu. Njebĕ po- 
la nas z wašnjom, časnik na 
polo sobu wzać. Z wjetšiny po- 
low widźachmy dźĕ ćahi jĕz- 
dźić. Dokelž znajachmy jich 
čas, wĕdźachmy zdobom, kak 
pozdźe je. Jĕzdźachu pak tež 
nakładne ćahi z wagonami bjez 
třĕchi. Ze swojich „wysokich 
pozicijow“ widźachmy derje, 
što wjezu. Ćahi z Wojerowske- 
ho smĕra bĕchu zwjetša z wuh- 
lom nakładźene. Na jedyn z 
Budyskeho smĕra so wosebje 
dopominam. Zabĕraše při na- 
šim wašnju mĕrjenja časa wo- 
sebite mĕstno. Bĕše wosebje 
dołhi a ridrowaše wšĕdnje „po 
štyrjoch“ nimo „Přidawka“. 
Nakładowane mĕješe stajnje 
načerwjeń-brunu zemju. Nan 
nam wujasni, zo je to bawksit, 
kiž do Lutow k zhotowjenju 
aluminija woža. Na koždy woz 
bĕ napisane słowo „Hungaria“. 
Ćah bĕ nam tohodla kaž posoł 
z dalokeho swĕta. Ze swojich 
wysokich krosnow so druhdy 
ze staršim bratrom w mjetanju 
kamjenjow wubĕdźowachmoj. 
Dobyćer bĕ, komuž so poradźi, 
najwjace z nazbĕranych kamu- 
škow do nimojĕducych wote- 
wrjenych wagonow ćisnyć. To 
pak sebi jenož zwĕrichmoj, 
hdyžbĕchmoj „mjezsobu“. Bĕ 
namaj to witana wotmĕna při 
wostudłym bĕrnykopanju.

Z „Přidawkom“ pak mje 
wjaza dalša dopomnjenka. Bĕ 
to prĕnje powojnske lĕto. 
Knježeše tehdy po cyłym kraju 
nuza a hłod. Dźĕłach tam ze 
zapřahom na polu. Bĕ přišoł 
čas, wołomaj popřećpřestawku 
a sebi swačinu. Swačinu mi mać 
stajnje do płatoweje tobołki 
tykny, kiž bĕch sebi z wojn- 
skeje jatby domoj přinjesł. Na 
polo dojĕwši, bĕch ju na hižo 
mjenowany płot powĕsnył. Při 
wotewzaću pak so mi nĕkak 
podhladnje lochka zdaše. Hdyž 
ju na polnej mjezy sedźo wote- 
wrĕch, namakach w njej jenož 
blešu ze žitnym, samopalenym 
kofejom. No, jedatom ožno... 
je mać snano zabyła... ? počach 
sozadźiwany prašeć. „Njemož- 
no“, tajku mysl hnydom zaso 
zaćisnych. By to tola prĕni kroć 
było. Nimo toho bĕch sebi wĕ- 
sty, zo sym tobołu połnu na

polo sobu dostał. Hdźe potaj- 
kim su wostali pomazki? Po 
wokolinje so rozhladujo počach 
chutnje wo tym přemyslować. 
Skićeše so mi za tehdyši čas 
zwučeny wobraz. Tu a tam zna- 
ći wjesnjenjo na polu a po pol- 
nym pućiku jednotliwi cuzy 
m ĕšćenjo .M ĕrjachu so po 
podlanskich pućikach do wsy, 
zo bychu sebi nĕšto k jĕdźi 
naprosyli. Bĕ jim zawĕsće pře- 
ćiwne, po prošenju chodźić. 
Honješe jich nuza won. Nuza, 
na kotrejž mĕješe koždy swoj 
mjeńši abo wjetši podźĕl winy, 
tež ja. Chcychu wĕsće připoł- 
dnju we wsy być, hdyž burja z 
poladomoj přińdu. Bĕchmy na 
tuton wšĕdny „wopyt“ zwuče- 
ni. Hnuješepaknasstajnje zno- 
wa. Tež nam buram při napo- 
hledźe prošacych přeco derje 
njebĕ. Komu drje bĕ tehdy 
možno, stajnje dawać? Mĕja- 
chu so spjelnić statne dyrbizny 
na ratarskich produktach, a do 
hospodarstwa trĕbne wĕcy bĕ- 
chu lĕdma za njehodne papje- 
rjane pjenjezy dostać. Dawać 
abo nic, za to bĕ stajnje znowa 
rozsud trĕbny. Bĕ to přeco wu- 
slĕdk z rozwažowanja mjez 
možnosću a zdobom přezjed- 
nosću ze swĕdomjom a wosebje 
krĕsćanskim. Bĕchmy tolawu- 
knyli: „Dobrotu činićawudźĕ- 
leć njezapomńće, přetož tajke 
wopory spodobaju so Bohu 
derje. “ (Wĕm pak so dopomnić, 
zo je při wšĕch ćežach tehdy- 
šeho časa lĕdma što z prošacych 
hdy prozdny z našeho dwora 
šoł.)

Takle přemyslujo poča mi 
switać, zo je drje nĕchto z tu- 
tych ludźi njewobkedźbowany 
mojim pomazkam nimoducy 
sobu kazał. Njebĕch pak toho- 
dla nĕkak hnĕ wny. Ani sam na 
sebje nic. Bĕ tola hłownje moja 
wina, zo bĕch pomazki přisa- 
dźił. Njebĕch je smĕł druhim 
tak jara na woči wĕšeć! Bĕch 
so na swoju swačinu wjeselił. 
A tola bĕch na mĕstnje zwolni- 
wy tomu, kiž bĕ mi ju wzał, 
wodać. Bĕ tola z woprawdźiteje 
nuzy jednał. Što wĕ, hdy bĕ so 
posledni kroć do syteje wole 
najĕsć mohł! Skončnje bĕch 
dospołnje wujednany z tym, 
zo bĕ z mojim „přidawkom“ so 
mohł čłowjek nasyćić, kiž bĕ 
wĕsće wo wjele hłodniši hač ja.

Doma mi mać wobkrući, zo 
bĕ swačina přihotowała kaž 
stainje.

A. Grofa

S. Albert

Přidawkaj

Lubi čitarjo Pomhaj Boha,Pomhaj Boh!
Wulce česćenemu a lubemu 

serbskemu ewangelskemu su- 
perintendentej, knjezej Siegfrie- 
dej Albertej, wšitkim česćenym 
a lubym serbskim ewangelskim 
duchownym, wšitkim lubym 
ewangelskim Serbam a hosćom 
z wukraja, zhromadźenym na 
serbskim ewangelskim cyrkwin- 
skim dnju wNjeswačidle wotl8. 
dol9.junija 1994, sćele najlĕpše 
a najwutrobnišepostrowya pře- 
ća w mjenje swojim a tež cyłeho 
Towarstwa polsko-lužiskoserb- 
skeho we Waršawje

Waš přećel 
dr. Zbignew Gajewski

PS. Wutrobnydźak Wamtež 
za Pomhaj Boh. Jara wutrobnje 
so wjeselimy, zo budže załožene 
Serbske ewangelske towarstwo 
a zo je hižo załožene 14.4.1994 
w Dešnje Spĕchowanske towar- 
stwo za serbsku rĕč a namšu.

Z.G .
W Sochaczewje,
dnja 12.6.1994

Drozy w Jezusu 
Chrystusu!

Dźakujemoj so jara za připo- 
słanje časopisa Pomhaj Boh. 
Wjeselimoj so z mužom jara, zo 
smoj raz w Budyšinje pobyłoj a 
tež we Wašich ewangetskich 
cyrkwjach, widźachmoj histori- 
ske twarjenja a wobdźĕlichmoj 
sona kemšach wpřirodźe. Dźa- 
kownaj bĕchmoj tež za dobre 
poćahi k Wam a za hosćićelskosć. 
Bĕše to hižo před dźesać łĕtam i, 
ałe wšitko wobchowamoj w po- 
mjatku a hustospominamoj. Wo 
naju staraše sotehdyłubybratr 
sup. Wirth. Je-łi hišće žiwy, po- 
srĕdkujće jemu a jeho swojbje 
wutrobny postrow, tohorunja 
postrowćecyłu cyrkeja tych, ko- 
třiž so na naju dopominaja.

Dźens wosebjelubje strowimy 
Waš serbski cyrkwinski dźeń. 
Toje Waš wulki swjatk, a budźe- 
moj ton dźeń tež w duchu z Wa- 
mi. Njech Was Boh luby Knjez 
žohnuje, Wasposylnja a napjel- 
nja Waše wutrobyz radosću, zo 
je Won sława apožohnowanje...

Wostańće wšitcy pra wje stro- 
wi a wobchowajće sejswoje wje- 
sełe. K Božej sławje chwatajće, 
ničeho so njebojće.

To přejetaj Wam z wutroby 
Karel a Božena Sulcec

Vejprnice, dnja 10.6.1994

Waš superintendent, knjez 
Albert, je mje prosył, napisać 
nĕkotre mysle k 1. artiklej na- 
šeho wĕrywuznaća (Ja wĕrju 
do Boha Wotca, Wšehomocne- 
ho, stworićela njebjesow a ze- 
mje). Spjelnju rady tutu prost- 
wu, je dźĕ prašenje za „wĕru 
do Boha“ prastare, a koždage- 
neracija so znowa za tym praša.

Z jednej zeStawizničkowwo 
knjezu K. - z pjera nĕmskeho 
spisowaćela a basnika Berta 
Brechta - chcu započeć: „Nĕch- 
to prašeše so knjeza K, hač je 
Boh. Knjez K rjekny: Radźu ći 
přemyslować, hač so twoje za- 
dźerženje hladajo na wotmoł- 
wu na tute prašenje přemĕni. 
Jelizo so njepřemĕni, njetrje- 
bali so z tutym prašenjom dale 
zabĕrać. By-li so wone přemĕ- 
niło, potom bych mohł ći znaj- 
mjeńša tak daloko pomhać, zo 
ći praju, ty sy so hižo rozsudźił. 
Ty trjebaš Boha.“

Chcu spytać, w pjeć přino- 
škach Wam wĕru do Boha wo- 
pisać. Snano mćžeja moje rjad- 
ki pomhać, zo sće we wĕrje 
wĕsćiši abo zo znowa wĕru do 
Boha jako najwažnišu žiwjen- 
sku pomoc spoznać možeće.

„Wy maće so derje, knježe 
duchowny, wy možeće wĕrić! 
Ja wšak bych tež rady do Boha 
wĕrił, ale wĕdomosć (snano tež 
dołholĕtna bjezbožna ideologi- 
ja  statneho socializma a la 
NDR) je tola wĕru do Boha 
njemožnu a njeznjesliwu z do- 
poznaćom, z rozumom sčini- 
ła!“ kaž sym to husto wot ludźi

wokoło mje słyšał. Wĕzo, ja 
sym w křesćanskej swojbje 
wotrostł a sym so snano tohodla 
tež lošo mĕł, Boha, wĕru, mo- 
dlitwu a cyrkej jako žiwjenske 
pomocy spoznać. Je pak kře- 
sćanski staršiski dom jeničke 
wumĕnjenje, wĕrić moc? Chcu 
was - jeli njejsće křesćanske 
kubłanje mĕłi - zmužić. Tež 
tak mjenowana „dźĕsćowska 
wĕra“ dyrbi „dorosć“. Tež při 
křesćanskim kubłanju, haj sa- 
mo w žiwjenju koždeho křesća- 
na njepobrachuja dwĕłe a pra- 
šenja na Boha. Wĕra njemćže 
so „namrĕć“. Křćenica, torĕka 
přepodaće čłowjeka Bohu (hač 
so to za čas dźĕćatstwa stanje 
abo hakle, hdyž je čłowjek 
dorosćeny), njehodźi so přiru- 
nać ze šćĕpjenjom, kotrež nas 
napřeco před wĕstymi choro- 
sćemi škita.

Wĕra rosće. Wona so w Swja- 
tym pismje husto ze symje- 
škom přirunuje. Wĕra pak chce 
we nas wulka a sylna narosć. 
Bćh sam mćže to do skutka 
stajić. Tola Bćh chce nas kře- 
sćanow wužiwać, zo bychmy 
druhim k wĕrje pomhali.

W swojim prĕnim rozpomi- 
nanju wo wĕrje chcu wĕru do 
Boha wopisać. Mnozy rowjen- 
kojo mĕnja, wĕrić mćc wozna- 
mjenja předewšĕm, za wĕrne 
mĕć, štož so dopokazać njeho- 
dźi, štož so chiba myslić mćže. 
(Mysłu sej, zo so jutře dešćik 
pćńdźe.)

Tola hižo rĕčne korjenje sło- 
wa wĕrić wuprajeja nĕšto dru-

he. Słowo „glauben“ w nĕmskej 
rĕči pochadźa wot słowa „gelo- 
ben“. Slubjenaj slubitaj sej hi- 
šće před swojim doskćnčnym 
„Haj“ wĕčnu lubosć a swĕru. 
Hačrunježnjemćžetaj wĕdźeć, 
što so jimaj na zhromadnym 
žiwjenskim puću wšitko stać 
mćže, dowĕrjataj sej „we wje- 
selu a ćerpjenju“, w dobrych 
kaž tež złych chwilach“ mjez 
sobu. Tež we Wašej serbskej 
maćeršćinje - tole wĕm wot 
Wašehosuperintendenta - rĕči- 
će wo wĕrje a dowĕrje. Wy rĕ- 
čiće, zo wĕriće do jednoho Bo- 
ha.

Dowĕra je lĕpše, prawiše sło- 
wo za „wĕru“. Dowĕrjamy so 
Bohu. Při tym njemćžemy jeho 
widźeć, jeho dopokazać, ale 
dowĕrić mćžemy so Bohu.

Ćim wutrobniša a bliša naša 
dowĕra k druhemu čłowjekej 
je, čim bćle budu jemu wĕrić, 
štož mi slubi. Tajkale dowĕra 
přińdźezwutroby, niczhłowy. 
Mćj rozum chce mi dwĕle 
narĕčeć: Hač je moja dowĕra k 
tutomu čłowjekej woprawnje- 
na? Tola moja wutroba to lĕpje 
wĕ najebać wšĕ dwĕle.

Tež naša wĕra chce tajki 
wosobinski poćah k Bohu mĕć. 
Tule zakćnčam swoje prĕnje 
rozpominanje a w druhim chcu 
pisać wo Bohu, do kotrehož 
chce nĕchtćžkuli hakle potom 
wĕrić, hdyž je so jemu dopoka- 
zał.

Hač potom zwostanu z pře- 
ćom, zo by Waša dowĕra do 
Boha stajnje rostła,

Waš Wilfried WeiBflog

Jakub Bart-Ćišinski

Bohabojosć
Što słonco w mocnej ruce ma, kiž hudźi 
wšĕm hwĕzdam wĕčnu reju njemĕniwu? 
Što stworbu njepřemĕrnu dźerži žiwu 
a w rjedźe, zo so ničo njezabłudźi?

Što wodu waži, wĕtr a woheń kiudźi 
ajunu swĕt wĕ šćežku wjesć a křiwu? 
Što chowa so w tym majestotnym dźiwu 
a we čłowjekach bĕh a brĕmjo sudźi?

To Boh naš je, kiž knježi nad swĕtami.
Je spočatk wšeho, konc a słonco naše. 
Wćn hlada nas, kaž pastyr chodźi z nami.

Tuž k Bohu Knjezej we zbožu, we straše 
so modii wutroba, so klaka noha...
A błazń blaboce, zo njeje Boha. W Bĕłoruskej so cyrkej twari Foto: K.L.

Serbske ewangelske 
towarstwo informuje
Dnja 29. junija 1994 so na 

Michałskej farje předsydstwo 
Serbskeho ewangelskeho to- 
warstwa k swojemu prĕnjemu 
posedźenju zeńdźe. Na nim so 
knježna Lubina Tharankec za 
zamołwitu za financy a knjez 
Arnošt Grofa za zapisowarja 
wuzwolištaj. Zwĕsći so, zohač 
dotal předleži nahladna ličba 
48 přizjewjenjow do towar- 
stwa.

Hłowna tema wječora pak 
bĕ rozmołwa wo nadawkach. 
Namjetuje so, zo by so towar- 
stwo wosebje wĕnowało
- dźĕłu z dźĕćimi a młodźinu
- přihotowanju cyrkwinskich 

dnjow
- nawjazanju zwiska k dełnjo- 

serbskemu towarstwu „Spĕ- 
chowańske towaristwo za 
serbsku rĕc w cerkwi“

- wudawanju čitanskich teks- 
tow za Bože słužby

- wudźĕłanju informaciskeho 
łopjena wo ewangelskich Ser- 
bach

- zarjadowanjam za našich se- 
niorow.
Štož z našich Serbow dalše 

nadawki za towarstwo widźi, 
njech je čłonej předsydstwa 
zdźĕli abo je napisa a na adresu 
Mĕrćin Wirth, Čornobohska 
droha 12, 02625 Budyšin po- 
sćełe.

Předsydstwo chce lĕtsa na- 
zymu sobustawsku zhroma- 
dźiznu přewjesć, na kotrejž 
maja so konkretne nadawki 
předstajić, diskutować a so wot 
čłonow schwalić.

Přichodne zeńdźenje před- 
sydstwabudźednja 18. awgusta 
94 w 19.30 hodź. zaso na Mi- 
chałskej farje. M. Wirth

Hdyž chceš do duše małeho luda pohladać, da 
pohladaj do poezije jeho basnikow!

Nowostka z LND k Dnjej serbskeje poezije 
Andrej Kokot
Njebjo wusmahnjenych sonow 
Do serbšćiny přenjesł Jurij Koch

Ludowe nakładnistwo 
Domowina

Basnje Andreja Kokota špi- 
heluja jeho přichilnosć k ma- 
ćeršćinje, kotruź widźi wohro- 
ženu, přichilnosć k jeho ludej. 
W poetiskich wobrazach awto- 
ra so čitar sam pyta a nadeńdźe. 
Za lubowarja lyriki je wudaće 
wjeselo a wobohaćenje.

Andrej Kokot je žiwy w Aw- 
striskej, jeho mjeno pak přera- 
dźi, zoje won Słowjenc. Zwon- 
ka rodneho kraja bydłacy Sło- 
wjency su dwurĕčni, a runje 
Andreja Kokotowe žiwjenje a 
literarne tworjenje pokazuje, 
kak wusko je won ze swojej 
rodnej rĕču a kulturu zwjazany.

12,5 x 21 cm, 55 stron, 
brošura, 7,90 hr

„Čertowa kowarnja“ 
Fantastiske powĕdančko 
Jurja Krawže

Naročna lektura za młodych 
a starych je nowa tworba z pjera 
Jurja Krawže, kotraž je konc 
lĕta w LND wušła. Hižo z mo- 
tom powĕdančka - kowarjo a 
kuzłarjo su ze samsneho hnĕz- 
da - so pokaza na to, zo wjedźe 
nas awtor do realneho swĕta 
kowarja a fantastiskeho kuzła- 
rja, zo pak njeje kruteje mjezy 
mjez realnym, dźiwnym a dźi- 
wotwornym.

Realny swĕt je w powĕdanč- 
ku fiktiwna wjesna kowarnja 
pola Sprjewjenca w pozdnim 
srjedźowĕku. Sprjewiny ko- 
war-wudowc kowari tam ze 
swojimi třomi synami železny 
naporjad za dom, dwor a wob- 
chad. Najstarši syn Handroš je 
druhokowar, młodši Jarošdźĕ- 
ła při wohnišću, a najmłodši 
syn Luboš ma kucharić. Ko- 
warska idyla so zniči. Dźiwny 
jĕzdny, frankski ryćer, da ko- 
warjej nadawk, jemu za tři dny 
dospołny bronjowc wudźĕłać, 
za to kiwa mištrej rjana mzda. 
Z tutym bronjerskim nadaw- 
kom zalĕze sej kowar do čer- 
towskich wuskosćow...

Jurja Krawžowe fantatiske 
powĕdančko je kaź Jurja Brĕza- 
nowy Krabat přinošk k disku- 
siji wo nowym mĕridle postupa 
a wo trĕbnej pomĕrnosći we 
wašnju žiwjenja. (Reiner Ja- 
nec)

Titulne wuhotowanje knihi, 
kotruž mĕli starši dźĕćom 
srjedźnych lĕtnikow a młodost - 
nym do ruki dać, je wobstarała 
na tohorunja fantastiske waš- 
nje JuttaMirtschin. Powĕdanč- 
ko je hodny přinošk k nastaću 
a rozrostej młodeho serbskeho 
čitarstwa.

Trudla Malinkowa

Serbscy ewangelscy fararjo w USA

Kapała w Mogilewje z napi- 
smom 1812-1912 Foto:K.L.

Farar Jan Kilian ze swojej 
dźowku Tereziju

Na prašenje za serbskimi fa- 
rarjemi w USA by so drje naj- 
husćišo wotmołwiło: Jan Kilian 
a Mato Kosyk. Mało znate je, zo 
je w USA tojšto wjac serbskich 
ewangelskich duchownych skut- 
kowało.Dzĕl z. nich słužeše serb- 
skim wosadam weawokołoSer- 
bina w Texasu, druzy bĕchu so 
rozbrojiłi po tamnych statach 
USA.

Jan Kilian
Janej Kilianej, rodźenemu 

22. mĕrca 1811 wDelanach w 
Bukečanskej wosadźe, hižo 
zahe staršej zemrĕštej. Jeju 
zawostajenstwo zmožni wob- 
darjenemuhćlcej wopyt Budy-

skeho gymnazija a studij teo- 
logije w Lipsku.

Po třoch lĕtach kapłanstwa 
w Bukecach pola fararja Mjena 
a krotkim přeby wanju w Base- 
lu, hdźež chcy še so na misiona- 
ra wukubłać dać, powołachu 
Kiliana 1837 za fararja do Ko- 
tec. Mała wosada sej přewjele 
dźĕła nježadaše, tak zo možeše 
Kilian wĕnować zbywacy čas 
dźĕłu za lutherskich Serbow. 
Wjac hač sto kĕrlušow a wja- 
core wudate knižki bĕchu wu- 
płod Kotečanskich lĕt.

Młody duchowny bĕ borze 
po cyłej wokolinje znaty jako 
wurazny lutherski prĕdar. Sa- 
mo z Pruskeje přińdźechu 
kemšerjo, słuchać na jeho wu- 
kładowanjeBožehosłowa. Wo- 
sebje Wukrančenjo chodźachu 
sej w nuzach swojeho swĕdo- 
mja na Kotečansku faru po ra- 
du: Kral bĕ přikazał, zo maja 
so lutherscy a reformĕrowani 
w Pruskej zjednoćić do unĕro- 
waneje cyrkwje. Mĕłi so pod- 
wolić a z tym swoje lutherstwo 
přeradźić?

Kilian radźeše k wotšćĕpje- 
njuwotstatnejecyrkwje. 1843 
załoži so z jeho podpĕru staro- 
lutherskawosadaWukrančicy/ 
Klĕtno. Kilianej, kotrehož sej 
wosada za swojeho fararja ža- 
daše, pak so zasydlenje w Pru- 
skej zapowĕdźi. Wyšnosć so 
boješe, zo mohł won dalše na- 
božne njemĕry šĕrić. Hakle po 
lĕtach procowanja dosta won 
1848 dowolnosć k přesydlenju 
do Wukrančic. Samsne lĕto so 
Kilian woženi ze serbskej žiw- 
nosćerskej dźowku Marju Gro- 
schelec ze Žarkow, swojej Ko- 
tečanskej wosadnej. Dźewjeć 
dźĕći z mandźelstwa wuńdźe- 
chu, wot kotrychž pak štyri hi- 
žo małe zemrĕchu.

Wosadne wobstejnosće sta- 
rolutherskich bĕchu bĕdne. 
Hrožeše strach, zo so wosada 
zwjeze pod financielnymi će- 
žemi: Chudźi holenjo mĕjachu 
ze swojskich mocow twarić 
cyrkwje a šule a płaćić mzdy 
duchowneho a wučerja. Tež 
bĕžne rozestajenja z wyšnosće- 
mi a ze susodnymi fararjemi a 
wosadnymi trašachu starolu- 
therskich. K tomu hišće po- 
wšitkowna nuza w holanskich 
wsach... We wosadźe rosćeše 
přeće za ži wj enjom w duchow- 
nej a hospodarskej swobodźe.

1854 poda so nimale 600 
Serbownapuć doTexasa, mjez 
nimi Jan Kilian jako duchowny

a wučer. Po bĕdnej jĕzbje, na 
kotrejž sej cholera wjac hač 70 
smjertnych woporow žadaše, a 
po ćežkich prĕnich mĕsacach 
bjez domizny so poradźi, kupić 
wulku přestrĕń dźiwjeho kraja. 
Njewustawace dźĕło a hober- 
ske wopory bĕchu trĕbne, do- 
niž bĕ nowina přetworjena na 
ratarsku rolu, a serbske sydli- 
šćo so wuwi na wuznamnu wjes 
Serbin.

Swoboda w kraju bjezkonč- 
nych mćžnosćow wunjese no- 
weproblemy. Bĕžnjebĕnĕchto 
z wosadnych z nĕčim njespoko- 
jom a mĕješe nĕšto na fararju 
wustajeć - na praktiskich wĕ- 
cach, najeho nabožnej wučbje, 
na jeho wuraznej serbskosći... 
Rozkory wjedźechu skončnje 
k dwĕmaj šćĕpjenjomaj wosa- 
dy. 1858sorozdźĕlnychnabož- 
nych nahladow dla wjacore 
swojby wotdźĕlichu a sej swoj- 
sku wosadu załožichu; po lĕt- 
dźesatku pak so zaso do Kilia- 
noweje wosady nawroćichu. 
Druhe šćĕpjenje wosady bĕ 
hłubšeatrajniše: 1870sowot- 
dźĕli třećina wosadnych, ko- 
traž za wjetšim wuznamom 
nĕmčiny we wosadźe žadaše, 
hač chcyše Kilian přizwolić. 
Nimale poł lĕtstotka mĕješe 
Serbin dwĕ wosadźe, dwĕ cyrk- 
wi a šuli a dweju duchowneju. 
Zjednoćenje wobeju wosadow 
Kilian wjac njedožiwi.

Dalše polo rozestajenjow bĕ 
za Kiliana wučba Missouri sy- 
nody, cyrkwje, kotrejž bĕ z 
wosadupřistupił. Wnabožnych 
prašenjach njebĕ ke kompro- 
misam zwolniwy a tuž so wo- 
spjet poda do wojowanjow za 
swoje nahlady přećiwo cyrk- 
winskej wyšnosći.

Bĕžne rozestajenja Kiliano- 
we mocy lemjachu a jeho tak 
wučerpachu, zo žadaše hižo po 
lĕtdźesatku w Texasu za na- 
wrotom doŁužicy. Procowanja 
wo zastojnstwo w sakskej kraj - 
nej cyrkwi - na mĕrne dźĕło w 
Kotecach často spominaše - 
wostachu bjez wuspĕcha. Tež 
jeho prostwy wo přesadźenje 
do druheje wosady w USA bĕ- 
chu podarmo. Kilian dyrbješe 
w Serbinje wostać, při čimž bĕ 
jemu sylna wĕra najwažniše 
pokojenje. Won wĕdźeše, zo 
ani we Łužicy ani w Americe 
doskončnu domiznu njenań- 
dźe, ale zo je po puću k swojej 
poprawnej domiznje w njebje- 
sach. 12. septembra 1884 so 
zemski puć Jana Kiliana do-

konči. W pomjatku je zawostał 
do dźensnišeho we Łužicy jako 
wurjadny Serb a nabožny spi- 
sowaćel. WTexasusočesći jako 
serbski Mojzas, kiž je swoj lud 
wjedł z hubjeństwa přez morjo 
do swobody, a jako wotc Mis- 
souri synody w Texasu.

Hermann Kilian
Narodźeny jako najmłodši 

syn Jana Kiliana 26. decembra 
1859 w Serbinje, mĕješe so po 
přeću nana stać z jeho zastojn- 
skim naslĕdnikom.

Po swojej konfimaciji dyrb- 
ješe 1874 woteńć na gymnazij 
we Fort Mayne, Indiana. Jeho 
najstarši bratr Gerhard Kilian, 
z lĕta 1872 wučer w Serbinje, 
jeho do dalokeje cuzby přewo- 
dźeše. Bĕ to zdobom rozžohno- 
wanje z domiznu, přetož wo- 
pyty w Serbinje bĕchu lĕdma 
možne. Železnicahišće wutwa- 
rjena njebĕ, tak zo by sej wjele 
stow kilometrow daloki puć 
nad mĕru wjele časa žadał. Z 
lĕta 1880 přizamkny so studij 
bohosłowstwa w St. Louis, 
Missouri.

22. julija 1883 so Hermann 
Kilian za fararja w Serbinje za- 
pokaza, zoby 721ĕtnemunanej 
dawno přećežke brĕmjo za- 
stojnstwa wotewzał. Hakle po 
smjerći nana pak mĕješe swo- 
bodnu ruku, wosadu po swojich 
wotmysłach wjesć.

Wukubłany na wustawach 
Missouri synody njemĕješe na- 
nowy kritiski wid na cyrkwin- 
sku wyšnosć a jeje wučbu. Her- 
mann Kilian spĕšnje docpĕ za- 
sadne polĕpšenje pomĕra mjez 
swojej wosadu a Missouri sy- 
nodu. Jej wotewrĕ tež wrota do 
stolicy Texasa, Austina, zało- 
žiwši tam Missourisku wosadu. 
Sam dźĕłaše sobu w komisiji za 
misionstwo a wuzwoli so za za- 
posłanca w synodźe a na nĕšto 
lĕt za zastupowaceho preziden- 
ta jeje južneho distrikta. Wćn 
mĕješe wjesołe a wotewrjene 
wašnje; hinak hač nan bĕ won 
w kruhach Missouri synody ja- 
ra woblubowany. Swojeje po- 
dobnosće z wulkim reformato- 
rom dla so wot přećelow Luther 
mjenowaše.

W Serbinje zasadźowaše so 
za dobre zhromadne dźĕło ze 
susodnej, lĕta 1870 wotšćĕpje- 
nej wosadu. Płody swojeho pro- 
cowanja možeše žnjeć 1914, 
hdyž so wobĕ wosadźe zaso 
zjednoćištej.

Hermann Kilian woženi so 
1886 ze Serbowku Marju Mjer- 
wic. Štyri dźĕćiztuteho zwjaz- 
ka wuńdźechu, dwĕ dźowce a 
dwaj synaj. J edna dźowka wuda 
so na fararja Mobusa, tamna 
na wučerja Zieschanga, jedyn 
ze synow zahe zemrĕ, tamny, 
Theodor, mĕješe po nanowym 
žadanju tohorunja z duchow- 
nym być. Tola Kilian w swojim 
fararskim powołanju zbožow- 
nynjebĕazemrĕ341ĕtny 1925.

Za zastojnski čas Hermanna 
Kiliana serbskosć Serbina spĕš- 
nje wotebĕraše. 1905 so po- 
slednja serbska konfirmacija 
swjećeše, a 1916, ze smjerću 
wučerja Gerharda Kiliana, po- 
miny so serbšćina ze šule.

Hermann Kilian zemrĕ 21. 
januara 1920. Ztympřestachu 
tež serbske kemše w Serbinje.

F arar Hermann Kilian, naslĕd - 
nik swojeho nana w Serbinje

Hermann Schmidt
Runja swojemu předchadni- 

kej bĕ farar Schmidt dźĕćo Ser- 
binskeje wosady. Jeho nan, Ju- 
rij Kowar, pochadźeše z Kryn- 
helec, bĕ 1869 do Serbina wu- 
pućował, sej tu farmu załožił a 
sej w Hanje Krawžic serbsku 
njewjestunamakał. Kowarjecy 
bĕ jich poprawne swojbne mje- 
no; přenĕmčenehamtskemje- 
no Schmidt bĕ nan z nĕmskeje 
wojerskeje słužby domoj při- 
njesł.

Hermann Schmidt bĕ so 6. 
decembra 1875 w Serbinje na- 
rodźił. Jan Kilian bĕ jeho serb- 
sce wukřćił, polaGerharda Ki- 
lianabĕ do šule chodźił, aHer- 
mann Kilianbĕjeho 1890serb- 
sce konfirmĕrował. Na du- 
chownske powołanje přihoto- 
waše so na wustawje Missouri 
synody w Springfield, Illinois, 
z lĕta 1891 do 1898. Po tym 
słužeše we wšelakich wosa- 
dach, spočatnje wTexasu, po- 
zdźišo w Illinois a Iowa.

Hdyž bĕ farar Hermann Ki- 
lian zemrĕł, prošachu Serbin-

čenjo fararja Schmidta wo na- 
wrot do rodneje wosady. Won 
spočatnje wotpokaza a přizwoli 
hakle na wospjetne naležne 
prostwy. 11. junija 1922 so won 
za duchowneho w Serbinje za- 
pokaza.

Hačrunjež Schmidt serbšći- 
nu wobknježeše, nježadaše wo- 
sada hižo za serbskorĕčnym za- 
staranjom. Jenož při wopytach 
a domjacych spowĕdźach nało- 
žowaše farar hišće serbsku rĕč. 
Serbsce prĕdował pak je k wo- 
sebitym składnosćam , lĕta 
1929 k 7 51ĕtnemu wosadnemu 
jubilejej a 1936 při postajenju 
pomnika za serbskich wupućo- 
warjow před Serbinskej cyrk- 
wju. Znatej stej z jeho pjera 
dwĕ serbskej basni, jedna wĕ- 
nowana swojemu předchadni- 
kej, fararjej H. Kilianej; tamna 
je přełožk ameriskeho patrioti- 
skeho spĕwa.

Hermann Schmidt bĕ dwojce 
zmandźeleny. 1899 woženi so 
z fararskej dźowku Wilhelminu 
Mennicke a po jeje smjerći 
1923 z Marie Brammer, toho- 
runja dźowku duchowneho. 
Wosom dźĕći z wobeju man- 
dźelstwow wuńdźechu.

25 lĕt farar Schmidt swojej 
rodnej wosadźe słužeše hač k 
swojej smjerći 4. julija 1947. 
Won bĕ posledni serbski farar 
w Serbinje.

Friedrich Matuška 
(Matuschka)

9. julija 1838 narodźi so 
Friedrich Matuška w Berlinje 
jako syn delnjoserbskeju star- 
šeju, kiž bĕštaj so do stolicy 
přesydliłoj. Byrnjež so swojba 
wskromnych pomĕrach žiwje- 
še, zmožni so synej wopyt gym - 
nazija. K płaćenju swojeho wu- 
kubłanja pak dyrbješe won 
pomhać přizasłužić.

Najskerje zasłužby dla da so 
šĕsnaćelĕtny přistajić jakotoł- 
mačer serbskich wupućowa- 
rjow; 1854 přewodźeše Kilia- 
nowu wosadu na přejĕzdźe do 
Texasa. Za přełožowarja bĕ so 
wuzwolił, dokelž serbsce, 
nĕmsce a jendźelsce rĕčeše. Z 
Texasa so zaso do Berlina wro- 
ći, doniž so za nĕšto lĕt znowa 
do USA njepoda, tonkroć na- 
přeco.

W New Yorku namaka na- 
chwilnje dźĕło jako wučer w 
šuli Missouri synody.

(Konc na stronje 8)

(Konc ze strony 7)
Jeho wukony bĕchu tak pře- 

swĕdčace, zo poskići so jemu 
studij duchownstwa na teologi- 
skim seminarje w St. Louis, 
Missouri.

Po dokončenju studija 1861 
powołachu Matušku jako wi- 
kara a lĕto pozdźišo jako fara- 
rja. 1862soM atuškawoženiz 
Luisu Horisch. Wosom dźĕći z 
mandźelstwa wuńdźechu; dwaj 
synaj staštaj so tohorunja z du- 
chownymaj Missouri synody.

Friedrich Matuška wosta čas 
swojeho žiwjenja w staće Mis- 
souri, hdźež předewšĕm dwĕ- 
maj wosadomaj dołho słužeše: 
wot 1863do 1890wNewMelle 
a wot 1890 hač do swojeje 
smjerće w Lake Creek. Dołhe 
lĕta wukonješe připodla za- 
stojnstwo wizitatora nad wosa- 
dami Missouri synody. Do Ser- 
bina najskerje žane zwiski nje- 
haješe.

Nimale 80łĕtny zemrĕ farar 
Matuška 4. mĕrca 1918 w Lake 
Creek, Missouri, hdźež bu tež 
pochowany.

(Pokročowanje slĕduje)

Pomhaj Boh.časopis ewan- 
gelskich Serbow. R jadu je Kon- 
went serbskich ewangelskich 
duchownych. - Ludowe na- 
kładnistwo Domowina tzwr, 
Sukelnska 27,02625 Budyšin. 
Redaktor a skazanki: sup. 
Siegfried Albert, Serbski kĕr- 
chow, 02625 Budyšin, tel. 
4 2201. - Sadźba: Serbske No- 
winy Budyšin, ćišć: Serbska 
ćišćernja tzwr w Budyšinje.- 
Wuchadźa jonkroć za mĕsac. 
Přinoški a dary na konto: Sor- 
bische evangelische Super- 
in tenden tu r Bautzen, Nr. 
30 000 110, Kreissparkasse 
Bautzen, BLZ 850 549 62

Naše nowiny a časopisy 
před 100 lĕtami

Z Budyšina. Kaž w sakskich 
Serbach tak tež mjez pruskimi 
Serbami socialdemokratojo hač 
dotal ze swojej agitaciju źaneho 
wuspĕchamĕli njejsu. Wjednej 
konferency socialdemokra- 
tiskich wjednikow, kotraź je 
so wondano w Liegnitzy mĕła, 
znaty Zhorjelski agitator Kel- 
lerpraji, zowpruskichSerbach 
samo z wulkimi pjenježnymi 
srĕdkami ničo započeć njeje. 
Ze Zhorjelca a Hrodka su so- 
cialdemokratojo tamniše stro- 
ny hižo wobdźĕłali, tak wjele 
hač su po swojich mocach za- 
mohli, tola docpĕliničonjejsu. 
Daj Boh, zo tomu tež přichod- 
njetak było! Bohuželsusocial- 
demokratojo wokoło Hrodka 
tam a sem přiwisowarjow do- 
byli. Su to te strony, w kotrychž 
su ze wšej mocu serbsku rĕč a 
serbske wašnja wutupjeli. To 
su płody nasylneho podtłočenja 
serbskejerĕče. HdźežsuSerbja 
swoju rĕč a swoje dobre wašnje 
njedźiwajcy wšeho poćišćowa- 
nja zachowali, tam socialdemo- 
kratiska wučba žanu rolu nje- 
namaka.

SN, 11.8.1894

Budyšin. Zapokazanje fara- 
rja Jana Malinka do swojeho 
noweho zastojnstwa jako prĕni 
farar w Pĕtrowej wosadźe w 
Budyšinje budźe njedźelu, 14. 
awgusta, w 14.00 hodź. wTa- 
chantskej cyrkwi.

Magdeburg. Ewangelska 
cyrkej cyrkwinskejeprowincy 
Sakskeje dyrbi z pjenježnych 
přičin w přichodźe ličbu fara- 
rjow a druhich sobudźĕłaće- 
rjow wo nĕkak jednu třećinu 
pomjeńšić. Tutej cyrkwi při- 
słušanĕkak 637 000 wĕriwych 
w 45 cyrkwinskich wokrje- 
sach.

Chlĕb za swĕt je z wjace hač 
23 mio hr 71 programow w 35 
krajach Afriki, Azije a Laćon- 
skeje Ameriki podpĕrał.

Čĕkancy. Tučasnje je na cy- 
łym swĕće nĕkak 45 mio ludźi 
z domizny wuhnatych abo su z 
njeje ćeknyli. Před 20 lĕtami 
bĕ to jenož nĕkak jedyn mio.

Karpacz. Swĕtoznata cyrkej 
Wang ma jubilej. Před 150 lĕ- 
tami so wona zaso poswjeći. 
Tohodla poskići ewangelsko-

augsburgska wosada wot 28. 
julija do 10. awgusta jubilejny 
program z Božimi słužbami, z 
cyrkwinskej hudźbu, wusta- 
jeńcu a ewangelizaciju w sta- 
nje.

Waršawa. Lĕtuše schadźo- 
wanje synody Ewangelsko-re- 
formowaneje cyrkwje Polskeje 
wotmĕ so 14. a 15. meje w 
Zychlinje poła Konina. Du- 
chowni a tež lajkojo zeznajo- 
michu so z rjadom rozprawow 
a wuradźowachu potom wo wi - 
ziji swojeje cyrkwje w přichod- 
nych lĕtach a samo w přichod- 
nym 21. lĕtstotku. Zhroma- 
dźizna wuzwoli teź předsydu 
na přichodnu třilĕtnu kadencu, 
kotryž bu druhi raz dr. Witold 
Brodziński. We wobłuku wob- 
zamknjenjow dosta předsyd- 
stwosynody nadawk, wujasnić 
naležnosće Polakow, wuhna- 
tych do Sowjetskeho zwjazka.

Přeprošujemy
06.08 - sobota
14.30 hodź. wosadne popołdnjo w Hućinje (sup. Albert)

07.08. - 10. njedźela po Swjatej Trojicy
10.00 hodź. kemše w Budyšinje w Michałskej (sup. Albert)

w samsnym času Boža słužba za dźĕći
13.30 hodź. kemše z Božim wotkazanjom w Budestecach

(sup. Albert)

14.08. - 11. njedźela po Swjatej Trojicy
11.45 hodź. nutrnosć w rozhłosu (sup. Ałbert)
14.00 hodź. zapokazanje fararja Malinka w Budyšinje

w Tachantskej

28.08. - 13. njedźela po Swjatej Trojicy
11.45 hodź. nutrnosć w rozhłosu (farar Malink)
15.00 hodź. wosadne popołdnjo w Hodźiju (sup. Albert)

04.09. - 14. njedźela po Swjatej Trojicy
10.00 hodź. kemše z Božim wotkazanjom w Budyšinje

w Michałskej (sup. Albert) 
w samsnym času Boža słužba za dźĕći

13.30 hodź. kemše w Budestecach (sup. Albert)

Zapokazanje fararja Hermanna Schmidta 1922 w Serbinje 
(Schmidt srjedźa sedźo)


